ТАССР төзелүгә 100 ел
1920 елның 25 июнендә Автономияле Татарстан Социалистик Совет Республикасы төзелү турындагы декрет реаль эчтәлек белән тулыландырыла.

Республика оешуы татар халкының гасырлар буена җыелып килгән өмет-ниятләрен тормышка ашыру мөмкинлеге тудыра, милли үзбилгеләнешкә таба мөһим адым була, РСФСР кысаларында полиэтник дәүләт берәмлеге феномены пәйда булуга китерә. Әлеге процесста гаять зур рольне милли-азатлык хәрәкәте лидерларының һәм теоретикларының берсе Мирсәет Солтангалиев уйный. Аның сыйнфый һәм антиколониаль көрәш, үзенчәлекле “ислам социализмы” принципларын берләштергән, ләкин большевикларда хуплау тапмаган идеяләре ХХ гасырда колониаль изүдән интеккән дөнья халыкларының азатлык көрәше байрагына әверелә.

